Коми Республикаса Юралысь тшӧктіс дінму ведомствоясса министръяслы да юрнуӧдысьяслы примитны йӧзӧс ас сёрнинаныс веськыд телевизионнӧй эфир пыр.

Татшӧм кесйӧг Коми Республикаса Юралысь Вячеслав Гайзер сетіс пресс-конференциялӧн помшуӧмъяс серти, мый муніс Сыктывкарын ӧшым тӧлысь 26 лунӧ.

Журналистъяскӧд сёрнитігӧн дінмуса юрнуӧдысьлы сетісны юалӧм сы йылысь, мый власьтлы колӧ лоны матынджык войтыркӧд.

«Тайӧ позянлун кутны веськыд йитӧд чиновникъяслы сійӧ йӧзкӧд, кодъяс асланыс зепсьыныс мынтысьӧны налӧн уджысь. Эм позянлун чиновник дорӧ, чина морт дорӧ ас сёрниӧн сулавны ӧчередьын не воясӧн. Колӧ уджӧдны йӧзкӧд став сикас йитӧдъяс, пыртны став сикас каналъяс — интернет, СМИ, телевидение, общественнӧй приёмнӧйяс. Тайӧ позянлун йитчыны быд начальниккӧд абу сылӧн кабинетын, а веськыда улича вылын, мероприятие вылын. Тайӧ позянлун босьтны гӧгӧрвоана вочакыв, а абу отписка, мед весиг и ӧткажитана», - висьталіс пресс-конференция вылын Вячеслав Гайзер.

Кесйӧг серти, Коми Республикаса олӧмӧ пӧртысь власьт юрнуӧдысьяслы колӧ кутны йитӧдсӧ гражданакӧд «веськыд эфир» формат серти. Татшӧм удж сикассӧ вӧзйӧма и муниципалитетъяслӧн администрацияса юралысьяслы. Вӧзйыссьӧ, мый йитӧд кутӧм вылӧ площадкаӧн лоӧ «Юрган» телеканал студия.

«Йӧзыслы колӧ сетны веськыд вочакыв, весиг сэк, кор налӧн шыӧдчӧмыс талун абу збыльмӧдана. Вермас лоны, сійӧс позяс збыльмӧдны аски. Скӧрмӧмыс артмӧ сыысь, мый абу веськыд йитӧдыс власьткӧд либӧ сёрниыс формальнӧй. Власьтлӧн войтыр дорӧ матыслуныс лоӧ сӧмын веськыд сёрниын», - пасйис Вячеслав Гайзер.
